
    Á miña nai, in memoriam, 
que tanto me ensinou sobre o barrio do Calvario.




    A toda a miña familia, que se estableceu alí.




    Aos meus, que aquí seguimos.




    Á memoria de Begoña Caamaño, 
a quen talvez este libro puidese gustarlle.




    Vigo, cidade en que nacín, medrei, onde están as miñas raíces e tamén boa parte dos meus afectos primeiros e eternos e boa parte das miñas referencias culturais.




    Begoña Caamaño, na presentación de 
Morgana en Esmelle na Feira do Libro de Vigo , 2012.




    A maxia de contar reside niso: en crear a ilusión capaz de facernos sentir como certo aquilo que sabemos irreal.




    Begoña Caamaño, Morgana en Esmelle.


  




  

    



    Na voz de Morgana




    Alguén me pediu que me fixese presente, que saíse do mundo dos libros e das películas, dos mitos máis particulares e coñecidos, e que vos contase unha historia que ten que ver cunha escritora. Fágoo encantada, porque para min supón facer pública a miña gratitude eterna a Begoña Caamaño. Foi ela quen ofreceu outra interpretación de min mesma, unha visión distinta da que, por diversas razóns, me acompañou nas historias orais e escritas desde tempos antigos… Dalgún xeito, a escritora viguesa rescatoume e deume unha vida diferente.




    Porque así mo pediron, vou determe só nunha pequena parte da súa vida, isto é, nos seus primeiros anos: talvez unha das fases máis importantes de calquera persoa, porque é aí onde nos formamos e aprendemos a ver o mundo, e tamén a situarnos.




    Contareivos, daquela, moitas cousas da súa vida: algunhas en verdade relevantes, outras poden parecer anecdóticas, pero sempre contribuirán a que teñades unha idea completa de Begoña e do territorio onde viviu, quer dicir, o barrio vigués do Calvario. O seu berce, coma o meu foi a miña querida illa de Eea. 




    Deixarei por escrito, pois, acontecementos que sei que ocorreron tal e como vos relatarei e outros que se me fixeron saber e que, se non aconteceron exactamente así, ben se poden parecer á verdade. Veredes que neste percorrido vos falo de lugares e da historia dos lugares, porque, en efecto, Begoña reiterou que as súas primeiras experiencias vitais, as que pasou no Calvario vigués, foron determinantes na súa maneira de posicionarse, de ver o mundo e de entendelo.




    O libro trasladaravos a un tempo que mira cara atrás, pero do que aínda quedan, aquí e acolá, lugares que, se non coñecedes, ben podedes visitar para sentir a importancia que tiveron para Begoña e para as persoas que viviron, viven e vivirán aquí. 




    Grazas.




    Morgana.

